
Á Á kaṭākṣastabakaḥ pañcamaḥ Á Á
lakṣmīvadana lāvaṇya sudhōdadhi kṛtōdayaḥ Á
kalpavṛkṣaḥ kaṭākṣātmā kāṅkṣitāni karōtu naḥ Á Á 5.1 Á Á

kṣamākumāri kṣaṇamīkṣaṇaṃ tvaṃ
yadṛcchayā nyasyasi yasya jantau Á

sa īkṣaṇānāṃ trayamaṣṭakaṃ vā
sahasrakaṃ vā sahasā dadhāti Á Á 5.2 Á Á

amba stōkālōkasudhāśīkaralēśaiḥ
aṅgaṃ jantōrārdrayasē yasya sa ēṣaḥ Á

hastāt svīyādvāraṇamastācca galadbhiḥ
dānāmbhōbhiḥ paṅkilagēhāṅkaṇabhūḥ syāt Á Á 5.3 Á Á

tvadvīkṣaṇāmṛtakaṇō’pi na yēṣu tēṣāṃ
sadmāni jīrṇaśithilacchadirāptiraktaiḥ Á

abhracyutairudakabindubhiraśrumiśraiḥ
jambālitāni jagadamba ciraṃ bhavanti Á Á 5.4 Á Á

kanakaśibikārūḍhāḥ prauḍhādhirājyapadē sthitāḥ
katicidatulaṃ manyā dhanyāścaranti yadindirē Á

yadapi ca vahantyēnāṃ dīnāḥ parē phalamamba tat
dvayamapi tava stōkālōkānvayavyatirēkayōḥ Á Á 5.5 Á Á



śrīlakṣmīsahasram kaṭākṣastabakaḥ pañcamaḥ

jaḍaṃ māmapyārtaṃ janani śiśirāpāṅgavisaraiḥ
kṛpāpūrasmēraiḥ kṣaṇamiha kṛtārthī kuru mudā Á

tataḥ kō vā dōṣastava bhavati daityāridayitē
marau vā mērau vā bhagavati samaṃ varṣati ghanaḥ Á Á 5.6 Á Á

dvāri dvāri durīśakiṅkarakṛtairātaṅkadairhuṅkṛtaiḥ
apyuccairatimātravētraparuṣāghātairanuccāṭitaḥ Á

durdāridryadaśāpiśācanicayō dūrātsamutsāryatē
dēvi tvatkaruṇākaṭākṣataṭinī snānārjavēnādhunā Á Á 5.7 Á Á

śucau vaṃśē janma śrutinayamatirmātaratulā
vikampā saṃpattirviśadamavigītā ca kavitā Á

prapattirdaityārau hitaparamapatyaṃ śubhayaśō
vivarttāḥ saptāmī dhruvamasadṛśāṃ tāvakadṛśām Á Á 5.8 Á Á

alamalamanusṛtya svāmini jñānahīnān
akalitabahumānānanvahaṃ kiṃpacānān Á

śaraṇamupagataṃ māṃ cāru kāruṇyatuṅgaiḥ
snapaya janani saṃpannṛttaraṅgairapāṅgaiḥ Á Á 5.9 Á Á

kṛtī vasumatīpatīn kṛtacaṭustavaḥ sēvatāṃ
diśaḥ sphuṭamaṭāṭyatāṃ diśatu dhātuvādē dṛśam Á

japatvapi manūn bahūn jalanidhēḥ sutē yastu tē
dṛśāmiha dayāspṛśāmaviṣayō daridrāti saḥ Á Á 5.10 Á Á

kṛpaṇadaśāpiśācagaṇamōcanavētralatāḥ
madhuripubhaktivalli parivṛddhisudhāmbudharāḥ Á

hṛdayatamōvimōkṣahimadhāmakarāḥ kamalē
bhagavati naḥ punantu bhavadīyakaṭākṣalavāḥ Á Á 5.11 Á Á

udītā dugdhābdhēḥ kuvalayaparītāpaśamanī
padē viṣṇōrbhāntī rajanicaracakravyasanadā Á

diśantī sārvajñaṃ bhajati śirasā kvāpi kamalē
śubhālōkaiḥ śōkaṃ haratu śaśilēkhēva bhavatī Á Á 5.12 Á Á

dūrājāvasathābhidhāna nirayadvārāgrajāgrannara -
krūrālāpaśarāhativyatikaraṃ dūrānnirākurvatīḥ Á

pārāvārasutē taraṅgaya mayi smērāmbujaspardhinīḥ
ghōrāpārasamastaduṣkṛta parīhārāya dhīrā dṛśaḥ Á Á 5.13 Á Á

aghaṭitaghaṭanāpaṭīyasī tē
harigṛhiṇi prakaṭā kaṭākṣarēkhā Á

sthiravasumavanīpakaṃ vidhattē
janani vanīpakamēva hanta jantum Á Á 5.14 Á Á

nayanē phaṇīndraśayanēṣṭanāyikē
yadi nādadhāsi sudinābjaśōbhanē Á

balabhēdanō’pi na labhēta saṃpadaṃ
marutāmayēta marutāmapi sthalī Á Á 5.15 Á Á

karuṇārasēna varuṇālayātmajē
mradimānamētya yadi māmavēkṣasē Á

malinātmanāpi kalinā kriyēta kiṃ
mama kiṃ karōtu yamakiṅkarō’pi vā Á Á 5.16 Á Á

māmapāṅgalaharī garīyasī
tāvakī spṛśatu dēvakīsnuṣē Á

antakasya tu ruṣā kaṣāyitā
mā patantu mayi dṛṣṭivṛṣṭayaḥ Á Á 5.17 Á Á

bandhuraguṇē kṛpaṇabandhumanapāyaṃ
sindhutanayē tava kaṭākṣamakarandam Á

indukaravṛndajaḍacandanamahībhṛt
kandaramarucchiśirasundaramupāsē Á Á 5.18 Á Á

ārtiṃ lumpatvamba tavāpāṅgasudhātmā
gaṅgā saiṣā citragatirvarjitabhaṅgā Á

nētrī śōṣaṃ pratyuta padmē bhavamēva
prājñānāṃ yā bhāsitarūpaṃ ca vidhattē Á Á 5.19 Á Á

uccakōrakanavābhyudayaṃ tē
vīkṣitaṃ manumahē makarandam Á

yatra tallagati ṣaṭpadamantraḥ
tatra bhāti śatapatragṛhē yat Á Á 5.20 Á Á

yakṣaśrījananacaṇaistavāvalōkaiḥ
lakṣmi śrīkṣayapiśunā nirasyamānā Á

nālīkāsanalipirapyalīkalīnā
nālīkā bhavati nṛṇāṃ pratīpagatyā Á Á 5.21 Á Á

dugdhābdhikanyē tvadapāṅgabhṛtyā
vittādhipatyādipadābhiṣiktāḥ Á

hṛttāpayuktāstava dēvyabhaktā
martyā jagatyāṃ vilapanti riktāḥ Á Á 5.22 Á Á

vīkṣitāni tava vāridhikanyē
yatra pālitajaganti laganti Á

citramatra sa paratra ca dēhī
dēhiśabdamapahāya cakāsti Á Á 5.23 Á Á

tava dēvi paṭurnaṭaḥ kaṭākṣō
guṇavattālasaducchrayaḥ sa nūnam Á

nanu nartayatē sarasvatīṃ yaḥ
satataṃ saṃśritamañjulāsyaraṅgē Á Á 5.24 Á Á

bhāvatkairbhagavati kajjalānuviddhaiḥ
kṛṣṇō yairbhavati vidhuḥ kaṭākṣapūraiḥ Á

tallēśairadhikatamaśriyāṃ nidānaiḥ
mālinyaṃ harasi vicitramāntaraṃ naḥ Á Á 5.25 Á Á

vikasvarāmōdabharaṃ vitanvatī
purōvasantaṃ prathitāgamāñcitā Á

kaṭākṣavallī tava mādhavapriyē
prasautyanantaṃ sumitāpyasau phalam Á Á 5.26 Á Á

na viprayōgi vyasanāya kalpatē
na mārgaṇānāṃ sahatē ca pañcatām Á

bhavaṃ javāt pratyuta dandahītyayaṃ
jayatyapāṅgastava citramindirē Á Á 5.27 Á Á

vikacakamalaśōbhāvibhramōdbhūtisīmā
vidhumiha sadupāsyaṃ tanvatī suprasannam Á

śaradiva tava vīkṣā śārṅgiṇaḥ prāṇakāntē
śamayatu kila mēghāṭōpamujjṛmbhitāpam Á Á 5.28 Á Á

nityāmēva vibhūtimamba dadatō nirvyājabandhōrbhavat -
divyāpāṅgalavasya varṇanavidhau kō labdhavarṇō bhuvi Á

juṣṭō dṛṣṭibhiraṣṭabhiśca tisṛbhiḥ prāyaḥ sahasrēṇa vā
dēvi dvādaśabhiśca daivatagaṇō yasmai ciraṃ tiṣṭhatē Á Á 5.29 Á Á

tattādṛkṣakaṭākṣakaṅkaṭadharaḥ śrīvēṅkaṭādrīśituḥ
prāṇaprēyasi bhūyasīṃ prabhajatē śauryābhimukhyaśrutim Á

satkīrtyā sahasāmarōttamajayaṃ prāptastavōpāśritō
vāgbāṇairna vihanyatē kṣitibhujāṃ nirjitya nityadviṣaḥ Á Á 5.30 Á Á

yāvadbhāvatkavīkṣā viśati tanubhṛtā -
mindirē mandirēṣu

vyaktaṃ nṛttaṃ vidhattē dhanapativibhavā -
duttarā vittarājiḥ Á

dvārē tārēśagaurāsturagaparibṛḍhā
bandhurāḥ sindhurā vā

garvāt ghuṣyantyakharvābhyudayamadhimukhaṃ
rājatē rājatējaḥ Á Á 5.31 Á Á

dhanyaḥ kaścijjagati viṣayastāvakālōkitānām
atrāmutrāpyakhilajanani prāpya gōtrādhikṛttvam Á

satsantānaprabhavasumanaḥ sēvayā’’mōdaśālī
jaitrasthānaṃ kimapi bhajati śrīmaduccāmaraṃ ca Á Á 5.32 Á Á

śayyōtthāyaṃ janani dhanināṃ vāsamāsāyamitthaṃ
gatvā gatvā’pyanudinamanucchinnatṛṣṇōdgamō’ham Á

hṛdyāpāṅgāmiva bhavadavaplōṣaśāntyai ramē tvāṃ
hṛdyāpāṅgāṃ madhuripuvaśīkāravidyē prapadyē Á Á 5.33 Á Á

vitanvantyāmiṣṭaṃ vividhamacirādīkṣaṇalavaiḥ
bhavatyāṃ jāgratyāṃ bhagavati narān sēvitumanāḥ Á

kṣarantīmabhyarṇē kamalasurabhisvādusalilāṃ
sravantīmullaṅghya śrayati mṛgatṛṣṇāmatitṛṣā Á Á 5.34 Á Á

ajīryadaghanāśanaṃ dṛḍhagadākaraṃ dēvi yat
purāṇamapi pūruṣaṃ punaralaṅghanaṃ puṣyati Á

tadētadiha pātu nastava kaṭākṣadivyauṣadhaṃ
phaṇīndraśayajīvikē bhavavipanmayādāmayāt Á Á 5.35 Á Á

durlaṅgha saṃsṛtidurarṇavakarṇadhārāḥ
saṃpadvadhūsatata nartanasūtradhārāḥ Á

ajñānakānanavidārakuṭhāradhārāḥ
padmē jayanti bhavadīyakaṭākṣadhārāḥ Á Á 5.36 Á Á

svāduśītaladayārasapūrṇaṃ
sēvitaṃ dvijavarairamṛtōtkaiḥ Á

dēvi tāvakakaṭākṣataṭākaṃ
viśvatāpavigamāya vigāhē Á Á 5.37 Á Á

karuṇayā kalaśōdadhikanyakē
jaḍatamēṣvavalōkamaghāpaham Á

vitanuṣē sakṛdēṣa punastanō -
tyanavalōkamadhanyadurāsadam Á Á 5.38 Á Á

dēvi kaṭākṣalavastava riktē
saṃpadamādhipadē’pi nidhattē Á

sindhukumāri tathāpyatamaskē
sidhyati tatra samādhiradṛptē Á Á 5.39 Á Á

prāgēva syāt prārthitārthasya siddhiḥ
paścādamba tvatkaṭākṣōpalambhaḥ Á

dṛṣṭāntō nastatra tē dṛṣṭipātāt
prāgambhōdhiṃ laṅghayan pāvamāniḥ Á Á 5.40 Á Á

vakṣōrakṣē śārṅgiṇaḥ sthūlalakṣē
tattādṛkṣē jāgrati tvatkaṭākṣē Á

sūnaśrībhiḥ sāndragandhē parōkṣē
kuryādāsthāmalpadhīḥ kalpavṛkṣē Á Á 5.41 Á Á

racayati tava vīkṣā nūnamajñē’pi rakṣāṃ
duritacaritabhēdī dēśikō mantravādī Á

tadiha galitamōhō drāgayaṃ padmagēhē
viṣayarucipiśācī vikriyābhirvyamōci Á Á 5.42 Á Á

jagadamba tavāpāṅgō
jalajātaśaraḥ prapuṣṭamadhukālaḥ Á

kamalē kathaya kathaṃ vā
karōtyasau sarvamaṅgalēnāptim Á Á 5.43 Á Á

tiṣṭhantvaṣṭama ēva bhūsutaśanipraṣṭhāśca duṣṭā grahāḥ
phālē kāmapi lēlikhītu jagataḥ sraṣṭāpi kaṣṭāṃ daśām Á

tē kiṃ kuryurapāṅgatō mayi sakṛddēvi tvayā’ṅgīkṛtē
nīhārō na karasthamambaramaṇērlīlāmbujaṃ bādhatē Á Á 5.44 Á Á

vijayāpajayau ramē bhavētāṃ
tvadapāṅgānvayatadviparyayābhyām Á

ajayattava vīkṣayā hanūmān
adhilaṅkaṃ vikaṭākṣarākṣasaugham Á Á 5.45 Á Á

pratighōṣṇamadhīśiturna padmē
bhavadīkṣāviṣayaṃ pravēṣṭumīṣṭē Á

tvadapāṅgasudhārdritastuṣārī -
bhavadagnirhanumāniha pramāṇam Á Á 5.46 Á Á

kaṭākṣapratyūṣē tava miṣati kaṃsāridayitē
tamaḥ śāmyatyantargatamapi ca sūryākalanataḥ Á

svayaṃ dōṣōnmēṣō viramati punassārasavana -
śriyaḥ sampadyantē divi ca bhavitā bhāsanamapi Á Á 5.47 Á Á

surabhistanutē tavāvalōkaḥ
sumanaḥ saṃpadamamba bhūmijānām Á

avipallavatāṃ vidhāya puṣṇā -
tyapi cāmōdamadīptikānanānām Á Á 5.48 Á Á

kamalē gabhīrakaruṇājaladhē
tvayi mandarakṣaṇavikāsihṛdi Á

kalitōdayā mṛdukaṭākṣasudhā
prathayatyasau sumanasāṃ pramadam Á Á 5.49 Á Á

pratighānalaṃ bhujagaśailapatēḥ
praśamaṃ nayantyatitarāṃ śiśirā Á

kamalālayē tava kaṭākṣajharī
vidhunōtu mē vṛjinatāpabharam Á Á 5.50 Á Á

dṛśō lēśaṃ dēyāstriyugasakhi dēyaṃ kiyadidaṃ
mahōdārāyāstē mama tu sumahānēṣa vibhavaḥ Á

kaṇānatra dvitrān gaṇayati na vārāṃ jaladharaḥ
prapadyantē śuktau pariṇatimamī mauktikatayā Á Á 5.51 Á Á

bilēśayakulēśabhūdharapatipriyē tvaddayā
taraṅgitamapāṅgitaṃ dhṛtavataściraṃ dṛśyatē Á

vikasvarapikasvara vyatikarasphuranniṣkuṭaṃ
naṭadyuvatinūpura kvaṇitasundaraṃ mandiram Á Á 5.52 Á Á

nārāyaṇapraṇayini tvamapāṅgadugdha -
dhārābhirābhirabhiṣiñca dayāmbudhē mām Á

smērānavadyanirupākhyasukhaṃ yatō mē
svārājyabhāgyamapi sētsyati śāśvataṃ tat Á Á 5.53 Á Á

bhō bhūpabhūmau bhrama bhīmapāpa -
bhūmēti mē mūrdhni lipiṃ vidhātuḥ Á

pavargagarbhāṃ parimṛjya padmē
likhasyapāṅgairapavargagarbhām Á Á 5.54 Á Á

yaṃ tvaṃ dēvi nirīkṣasē yadupatēḥ
kāntē dṛśā tādṛśā

tatra stōtragiraścaranti viduṣāṃ
tatraiva citrā guṇāḥ Á

tēnaiva vyapadēśamṛcchati kulaṃ
tasmai matistiṣṭhatē

draṣṭā pṛṣṭhamarēssa ēva na puna -
rdhanyaṃ tadanyaṃ viduḥ Á Á 5.55 Á Á

apārasaṃsāratapātapārti -
vyapāyadacchāyamapāstadōṣam Á

kṛpāmarandaiḥ śiśiraṃ ramē tva -
dapāṅgakalpadrumupāśrayāmaḥ Á Á 5.56 Á Á

bhāvatkamārtiśamanaṃ virajātaraṅgaṃ
paśyāmyapāṅgamakhilāmba yadāplutāṅgaḥ Á

pītāmbarākalitadīpti padaṃ parārdhyaṃ
muktādibhūṣitamupētya mudaṃ dadhāti Á Á 5.57 Á Á

durvarṇamarṇavasutē namatāṃ lalāṭē
lōkāmba lumpati kaṭākṣajharastvadīyaḥ Á

tē rājatābhyudayinaḥ punarullasantī -
tyētat karōti hṛdi vismayamasmadīyē Á Á 5.58 Á Á

dēvi durgatamarau tava vīkṣā
kālikā diśati kāñcanavṛṣṭim Á

tasya sidhyati sukīrtirudañca -
ddhīrasasyavibhavaśca tataḥ syāt Á Á 5.59 Á Á

varuṇālayasārvabhaumakanyē
karuṇāpāṅgamadhuvratastvadīyaḥ Á

madhunāśanamētya vṛddhimṛcchan
adhunā nīrajasaṅgatiṃ vidhattām Á Á 5.60 Á Á

nidrājuṣāṃ bhavaviṣādamayē niśīthē
svāpāṅgamarpayasi śōbhanamauṣadhaṃ naḥ Á

citraṃ tatō’pi jagadamba ciraṃ vinidraṃ
vētsyāmahē vigataduḥkhapadaṃ prabōdham Á Á 5.61 Á Á

svālōkaṃ śiśiraṃ cirāya nayasē
yaṃ jāyamānaṃ janaṃ

saṃpaśyēnmadhukāla ēva sumanaḥ
sattvāvahastaṃ tataḥ Á

pāthōjāyatanē rajāṃsi janayan
vēdhōdṛgūṣmāgamō

raudrālōka ghanāgamaśca tamasāṃ
kartā na tatrāspadī Á Á 5.62 Á Á

prāyaḥ kañcidadṛṣṭavantamavanau
padmē dṛśā svīyayā

saṃyōjya prasabhaṃ kṣaṇēna tanuṣē
jantuṃ sahasrēkṣaṇam Á

ādhitsasyasadṛkpadē tridaśanē -
trākārabhājaṃ tama -

pyēṇāṅkasvasarīdṛśaṃ ghaṭayituṃ
drāgīśiṣē durghaṭam Á Á 5.63 Á Á

mukharucisarittaraṅgāḥ
smitasitaśatapatralōlakalabhṛṅgāḥ Á

saṃpannartanaraṅgā
jayanti jagadamba tāvakāpāṅgāḥ Á Á 5.64 Á Á

Á Á iti śrīmadvēṅkaṭādhvariviracitē śrīlakṣmīsahasrē kaṭākṣa stabakaḥ

pañcamaḥ Á Á

